
Gwneud y gorau o’r llyfr hwn

Cyngor


Cyngor ar bwyntiau allweddol yn y testun i’ch helpu i ddysgu a chofio cynnwys, osgoi camgymeriadau, a mireinio eich techneg arholiad er mwyn gwella eich gradd.

Gwirio gwybodaeth


Cwestiynau cyflym sy’n codi drwy’r adran ‘Arweiniad i’r Cynnwys’, er mwyn gwirio eich dealltwriaeth.

Atebion gwirio gwybodaeth


Trowch i gefn y llyfr i gael atebion i’r cwestiynau gwirio gwybodaeth.

Crynodebau




	
•  Ar ddiwedd pob testun craidd, mae crynodeb ar ffurf pwyntiau bwled er mwyn i chi weld yn gyflym beth mae angen i chi ei wybod.

Ynglŷn â’r llyfr hwn





Nod y canllaw hwn yw eich helpu i lwyddo yn y ddwy thema rydych wedi’u dewis o blith yr opsiynau hyn:




	
•  Ecosystemau


	
•  Twf a sialens economaidd — India/China/datblygiad mewn cyd-destun Affricanaidd


	
•  Sialensiau a dilemâu egni


	
•  Tywydd a hinsawdd.





Y themâu opsiynol hyn yw cynnwys Adran B CBAC Safon Uwch Daearyddiaeth Uned 4: Themâu cyfoes mewn daearyddiaeth.


Dyma grynodeb o fformat y papur arholiad ar gyfer Adran B:

Mae Adran A wedi’i seilio ar un thema orfodol — Peryglon tectonig. Mae Canllaw i Fyfyrwyr 2 CBAC UG/Safon Uwch Daearyddiaeth: Tirweddau arfordirol/Peryglon tectonig, a Chanllaw i Fyfyrwyr 3 CBAC UG/Safon Uwch Daearyddiaeth: Tirweddau rhewlifedig/Peryglon tectonig yn ymdrin ag Adran A. Gall eich canolfan ddewis rhwng Tirweddau arfordirol a Thirweddau rhewlifedig. Mae asesiad yr atebion i Adran A yn debyg i hwnnw ar gyfer Adran B, ond mae dyraniad y marciau a phwysoliad yr Amcanion Asesu (AA) ychydig yn wahanol.


Mae dwy adran i’r canllaw hwn:




	
•  Arweiniad i’r Cynnwys— mae hwn yn crynhoi rhywfaint o’r wybodaeth allweddol bydd ei hangen arnoch er mwyn ateb y cwestiynau arholiad gyda lefel uchel o gywirdeb a dyfnder. Mae’n egluro ystyr y termau allweddol yn arbennig, ac yn talu rhywfaint o sylw i fanylion y deunydd astudiaeth achos i’ch helpu i ateb gofynion y cyd-destun gofodol o fewn y fanyleb.


	
•  Cwestiynau ac Atebion — mae’r adran hon yn cynnwys cwestiynau enghreifftiol sy’n debyg o ran arddull i’r rhai y gallech eu disgwyl yn yr arholiad. Mae’n rhoi rhai ymatebion enghreifftiol gan fyfyrwyr i’r cwestiynau hyn, yn ogystal â dadansoddiad manwl a fydd yn rhoi rhagor o arweiniad i chi am yr hyn y bydd marcwyr yr arholiad yn edrych amdano i roi’r marciau gorau. Y ffordd orau o ddefnyddio’r llyfr hwn yw darllen drwy’r thema berthnasol yn gyntaf cyn ymarfer y cwestiynau. Peidiwch â chyfeirio at yr atebion a sylwadau’r arholwr nes byddwch wedi rhoi cynnig ar y cwestiynau.















Arweiniad i’r Cynnwys








Ecosystemau




Gwerth a dosbarthiad ecosystemau




Ecosystemau ar ffurf darparwyr nwyddau a gwasanaethau


Nwyddau ecosystem yw’r cynhyrchion sy’n gallu deillio’n uniongyrchol o ecosystem. Enghreifftiau o’r rhain yw pren o goed, maetholion a ddaw o blanhigion ac anifeiliaid, ffibrau a meddyginiaethau.


Gwasanaethau ecosystem yw’r buddion y mae pobl yn eu cael o ecosystemau. Daw’r gwasanaethau hyn o’r rhyngweithio sy’n digwydd rhwng organebau a’u hamgylcheddau naturiol, ac maen nhw’n bwysig i les dynol. Gall y gwasanaethau ecosystem gael eu categoreiddio fel hyn:




	
•  gwasanaethau darparu (cynhyrchion uniongyrchol yr ecosystemau, fel bwyd)


	
•  gwasanaethau rheoleiddio (buddion o’r rheoliad naturiol ar bethau, er enghraifft, CO2)


	
•  gwasanaethau diwylliannol (buddion anfaterol sy’n deillio o systemau naturiol, fel y pleser esthetig o edrych ar olygfa)


	
•  gwasanaethau cynhaliol (er enghraifft, ffurfiant pridd a chylchu maetholion).

Gwirio gwybodaeth 1


Nodwch gysylltiadau synoptig rhwng nwyddau/gwasanaethau ecosystem a rhannau eraill o’ch cwrs Safon Uwch.

Cyngor


Pan fyddwch yn ateb cwestiwn am werth ecosystemau, cofiwch y gallai grwpiau gwahanol fod â barn wahanol am nwydd neu wasanaeth penodol ecosystem. Efallai fod yr Inuit yn ystyried bod morloi a morfilod yn nwyddau sy’n cael eu darparu iddyn nhw gan yr ecosystem, ond mae twristiaid yn ystyried gwylio morfilod yn wasanaeth diwylliannol.

Cyngor


Cofiwch eich bod yn ennill marciau AA2 drwy wneud cysylltiadau synoptig â rhannau eraill o’r fanyleb Safon Uwch, e.e. y gylchred garbon.

Mae poblogaethau dynol yn dibynnu ar y nwyddau a’r gwasanaethau sy’n dod o ecosystemau’r byd i oroesi a chadw’n iach (Ffigur 1). Os byddwn yn gor-ecsbloetio ecosystemau i ddarparu nwyddau yn y tymor byr, byddwn yn colli’r gwasanaethau gwerthfawr y maen nhw’n eu darparu er lles y ddynoliaeth a goroesiad yr ecosystem yn y tymor hir. Drwy ddefnyddio nwyddau a gwasanaethau ecosystem mewn ffordd sy’n anghynaliadwy yn economaidd, rydym yn rhoi’r ddynoliaeth mewn perygl.

Cyngor


Ystyriwch yr amrywiadau gofodol pan fyddwch yn edrych ar y buddion sy’n deillio o nwyddau a gwasanaethau ecosystem. Yn Kenya, mae tyfu jatropha (coeden debyg i lwyn gyda hadau olewog sy’n gallu cael eu defnyddio i wneud biodiesel) yn darparu ecosystem sy’n dda i wledydd mwy cyfoethog yr Undeb Ewropeaidd, ond gallai arwain at ddiraddiad yr ecosystem yn Kenya, gan greu anghydraddoldebau.

Gwirio gwybodaeth 2


Allwch chi feddwl am enghraifft o nwyddau neu wasanaethau ecosystem sydd wedi’u gor-ecsbloetio gan weithgareddau dynol?

Dosbarthiad y biomau byd-eang mawr


Mae Ffigur 2 yn dangos dosbarthiad biomau, sy’n cael eu rheoli’n bennaf gan hinsawdd, yn enwedig tymheredd cyfartalog ac argaeledd lleithder. Mae’n bosibl grwpio biomau gwahanol yn ôl dyodiad a thymheredd blynyddol cyfartalog (Ffigur 3). Mae coedwigoedd, fel y goedwig law drofannol, sydd wedi’i lleoli rhwng 10° G a 10° D o’r Cyhydedd yn Ne America, Affrica ac Asia, yn gysylltiedig â thymheredd uchel ac argaeledd lleithder. Mae glaswelltiroedd (trofannol a thymherus) yn gysylltiedig ag ardaloedd o argaeledd lleithder isel (tymhorol yn aml iawn), ond sydd ag amrediad tymheredd ehangach. Mae ardaloedd sydd â lefelau isel iawn o ddyodiad blynyddol yn cyfateb â biomau diffeithdir.

Gwirio gwybodaeth 3


A fydd cyfnewidiadau tymhorol o garbon rhwng yr atmosffer, y biosffer a’r pridd yn amrywio fwy ym mïom y goedwig law drofannol neu ym mïom y glaswelltir tymherus? Pam?

Cyngor


Mae’n bwysig eich bod yn defnyddio’r diffiniadau cywir a’r derminoleg briodol yn eich atebion er mwyn cryfhau eich marciau AA1 (sy’n cael eu dyfarnu am wybodaeth a dealltwriaeth).

Adeiledd ecosystemau a’u gweithrediad




Y cysyniad o ecosystem, gan gynnwys llifoedd egni


Mae ecosystem yn system amgylcheddol weithredol arwahanol sy’n cynnal bywyd o fewn adeiledd penodol. Mae’n cynnwys cydrannau biotig (planhigion, anifeiliaid a micro-organebau) a chydrannau anfiotig (darnau cemegol a ffisegol o’r amgylchedd sy’n anfyw).


Mae adeiledd ecosystem yn cynnwys cyfres o unedau storio neu lefelau troffig, gan gynnwys awtotroffau (cynhyrchwyr cynradd), heterotroffau (ysyddion) a saprotroffau (dadelfenyddion), ac mae cilfach ecolegol gan bob un. Egni pelydrol o’r Haul yw’r unig ffynhonnell egni arwyddocaol ar gyfer unrhyw ecosystem. Dim ond planhigion sy’n gallu storio egni o’r Haul drwy ffotosynthesis, felly mae’n rhaid i’r holl organebau eraill dderbyn eu hegni wrth iddo gael ei basio ar hyd cadwyn fwyd. Mae egni yn cael ei storio ym mhob lefel, ac mae’n cael ei drosglwyddo rhwng y lefelau. Cynhyrchwyr cynradd (planhigion) sydd yn y lefel isaf bob amser. Yn yr ail lefel mae ysyddion cynradd (llysysyddion), sy’n bwydo ar organebau yn y lefel droffig gyntaf. Mae’r drydedd lefel — yr ysyddion eilaidd (cigysyddion) — yn bwydo ar lysysyddion. Yn y bedwaredd lefel mae ysyddion trydyddol, sy’n aml yn cynnwys hollysyddion. Enw arall ar y lefel droffig derfynol yw ysglyfaethwr apig. Nid oes byth mwy na phum lefel droffig. Mae dadelfenyddion yn bwydo ar yr holl lefelau troffig.


Rhaid i organebau gael egni i gyflawni swyddogaethau bywyd fel tyfu, symud ac atgenhedlu. Felly, rhaid i bob organeb gael ffynhonnell egni a ffordd gysylltiedig o golli egni. Mae’r biomas yn lleihau ar bob lefel droffig, oherwydd bod egni yn cael ei golli wrth drosglwyddo o un cam i’r nesaf drwy resbiradu a phydru. Yn gyffredinol, mae maint yr organeb yn cynyddu gyda phob lefel droffig, ond mae nifer yr unigolion y mae’n bosibl eu cefnogi yn gostwng (Ffigur 4).

Amrywiadau o ran cylchu maetholion rhwng dau fïom


Maetholion yw’r elfennau a’r cyfansoddion cemegol sydd eu hangen ar organebau i dyfu a gweithredu. Maen nhw’n cael eu storio mewn pridd, dail marw a biomas. Gallwn ddefnyddio model Gersmehl o’r gylchred faetholion, sy’n cynnwys defnyddio cylchoedd a llinellau, i grynhoi cylchu maetholion. Mae maint y cylchoedd mewn cyfrannedd â swm y maetholion sy’n cael eu storio, ac mae trwch y llinellau mewn cyfrannedd â swm y llifoedd o faetholion (Ffigur 5).

Mae tymheredd a dyodiad yn dylanwadu ar faint y mewnbynnau, storfeydd, llifoedd ac allbynnau. Mae bïom coedwig law drofannol yn dangos cylch gweithredol o gylchu maetholion; mae bïom coedwig taiga yn cynrychioli cylchred faetholion wael, sy’n ail-lenwi’n araf.


Mae bïom y goedwig law gyhydeddol (Ffigur 6), gyda’i storfa fiomas fawr uwchlaw’r ddaear, yn cyferbynnu â’r storfa fiomas lai sydd gan fïom y goedwig taiga (Ffigur 7), lle mae tyfiant a bioamrywiaeth yn llai oherwydd yr amodau oer. Mae’r storfa o ddail marw ar gyfer bïom y goedwig law drofannol yn fach am ei bod yn dadelfennu’n gyflym yn yr amodau poeth, gwlyb. Mae hyn yn cyferbynnu â’r storfa o ddail marw ar gyfer bïom y goedwig taiga sy’n fawr, lle mae’r amodau oer, asidig yn atal y dail marw rhag dadelfennu a phydru. Mae’r storfa bridd ar gyfer bïom y goedwig law drofannol yn fach oherwydd trwytholchi cyflym o ganlyniad i ddyodiad uchel; mae’r storfa bridd ar gyfer bïom y goedwig taiga, ar y llaw arall, yn fach iawn oherwydd yr amodau oer, sy’n atal hindreuliad.

Gwirio gwybodaeth 4


Sut mae cylchu maetholion yn y bïom glaswelltir tymherus yn wahanol i’r cylchu maetholion yn y goedwig law drofannol a’r taiga?

Cynhyrchedd cynradd


Mae’r lefelau cynhyrchedd cynradd yn gysylltiedig â phresenoldeb ffactorau cyfyngol, gan gynnwys tymheredd, lleithder, golau ac argaeledd maetholion. Tymheredd sy’n rheoli cyfradd metabolaeth planhigion, a’r gyfradd hon, ynghyd â golau, sy’n pennu faint o ffotosynthesis sy’n digwydd. Mae angen i dymheredd gyrraedd lefel gritigol er mwyn i ecosystem weithio — mae gweithgareddau metabolaidd biolegol yn digwydd o fewn yr ystod 0–50 °C, gydag amrediad optimwm rhwng 15 °C a 25 °C. Mae dŵr yn un o’r prif ofyniadau ar gyfer ffotosynthesis, ac felly mae’n ddylanwad pwysig ar lefelau cynhyrchedd cynradd — os nad oes dŵr, mae pwysigrwydd tymheredd a golau yn gostwng. Mae tymheredd a lleithder hefyd yn dylanwadu ar gyfradd hindreuliad ac felly ar y maetholion sydd ar gael o briddoedd. Mae cymhlethdod y ffactorau cyfyngol, a’r cysylltiadau rhyngddyn nhw, yn ei gwneud hi’n anodd pennu pwysigrwydd un ffactor yn unig.


Mae Tablau 8 a 9 ar dudalennau 47–48 Canllaw i Fyfyrwyr 4 CBAC Safon Uwch Daearyddiaeth: Cylchredau Dŵr a Charbon/Gwaith maes a sgiliau ymchwiliol yn dangos y ffactorau ffisegol sy’n effeithio ar dwf planhigion ym miomau’r goedwig law drofannol a’r glaswelltir tymherus.










Bioamrywiaeth o dan fygythiad




Mesurau bioamrywiaeth


Mae bioamrywiaeth ecosystem yn cyfeirio at y nifer a’r amrywiaeth o organebau mewn ardal, ac mae ganddi dair cydran: amrywiaeth rywogaethau, amrywiaeth ecosystemau (neu gynefinoedd) ac amrywiaeth enynnol. Mae’n cael ei defnyddio yn aml iawn i fesur iechyd systemau biolegol.

Cyngor


Rhowch ystadegau i gefnogi bob amser wrth drafod lefelau o gynhyrchedd cynradd. Cynhyrchedd cynradd net cymedrig y goedwig law drofannol yw 2.3 kg m−2 bl−1, o’i gymharu â chynhyrchedd cynradd net cymedrig y glaswelltir trofannol sy’n 0.9 kg m−2 bl−1.

Bygythiadau i fioamrywiaeth


Mae rhai ffactorau ffisegol a dynol yn bygwth bioamrywiaeth yn uniongyrchol ac yn anuniongyrchol. Mae bygythiadau uniongyrchol yn ymwneud yn bennaf ag arferion rheoli tir, gan gynnwys diwydiant, amaethyddiaeth, mwyngloddio, trefoli a thwristiaeth. Mae bygythiadau anuniongyrchol yn gysylltiedig yn bennaf â’r newid hinsawdd o ganlyniad i weithgareddau dynol, ac maen nhw’n cynnwys newid ym mhatrymau tymheredd a glawiad, lefelau’r môr yn codi, cynnydd o ran mwy o stormydd nerthol ac asidio’r cefnforoedd.


Mae bioamrywiaeth rhai ecosystemau dan fwy o risg nag eraill o weithredu uniongyrchol. Mae coedwigoedd glaw trofannol, fel coedwig law Amazonas, dan fygythiad oherwydd datgoedwigo sy’n ymwneud â ransio gwartheg, tyfu palmwydd olew a soi, torri coed ac ymelwa mwynau. O’r holl ddatgoedwigo sy’n digwydd yn Amazonas Brasil, mae tua 95% yn digwydd o fewn 50 km i isadeiledd ffyrdd.


Mae’r risg i fioamrywiaeth yr holl ecosystemau yn cynyddu oherwydd gweithredu anuniongyrchol, yn enwedig y bygythiadau sy’n gysylltiedig â newid hinsawdd anthropogenig. Ymysg y bygythiadau hyn y mae rhagor o stormydd nerthol (sy’n achosi dinistr i gynefinoedd), newid ym mhatrymau tymheredd a glawiad (sy’n effeithio ar y rhywogaethau lleiaf goddefgar) a lefel y môr yn codi (a allai ddigwydd yn rhy gyflym i rywogaethau allu addasu). Mae’r ecosystemau sydd bellaf oddi wrth ddylanwadau dynol yn fwy tebygol o gael eu bygwth gan weithredu anuniongyrchol yn hytrach na gweithredu uniongyrchol. Mae bïom y twndra yn un o’r ecosystemau hyn oherwydd bod y twndra yn anghysbell ac am fod dwysedd ei boblogaeth yn isel; fodd bynnag, mae bygythiadau uniongyrchol sy’n gysylltiedig â mwyngloddio, aneddiadau a thwristiaeth yn cynyddu (t. 18).

Cyngor


Wrth drafod bygythiadau i fioamrywiaeth, ystyriwch y bygythiadau ar wahanol raddfeydd gofodol: lleol (e.e. digwyddiad llygru o un ffatri), rhanbarthol (e.e. glaw asid neu halogiad niwclear) a byd-eang (e.e. cynhesu byd-eang), a dros wahanol raddfeydd amser.

Ecosystemau sydd fwyaf mewn perygl


Mae coedwigoedd glaw trofannol mewn perygl o newid hinsawdd, glaw asid a goresgyniad gan rywogaethau anfrodorol. Maen nhw’n arbennig o fregus oherwydd eu bioamrywiaeth uchel, ac oherwydd bod colli cilfachau ecolegol yn gallu cael effeithiau dramatig ar weoedd bwyd, sy’n hynod o arbenigol. Dyma rai o’r pryderon eraill:




	
•  Mae colli biomas yn golygu bod llai o garbon yn cael ei ddal a’i storio.


	
•  Mae mwyafrif y maetholion wedi’u dal yn y storfa fiomas (Ffigur 6), felly pan mae datgoedwigo yn digwydd mae nifer o faetholion yn cael eu colli.


	
•  Mae datgoedwigo yn gostwng faint o ddefnydd organig sy’n mynd i mewn i’r storfeydd pridd a dail marw.


	
•  Mae colli gorchudd y canopi yn golygu bod llai o law yn cael ei atal ac mae mwy o ddyodiad yn cyrraedd llawr y goedwig, gan achosi i fwy o faetholion gael eu colli drwy drwytholchi a llif trostir.

Cyngor


Os bydd cwestiwn arholiad yn gofyn i chi werthuso bygythiadau i ecosystem, dylech ystyried y graddfeydd gofodol yn eich dadansoddiad. Gall bygythiadau ddigwydd ar fwy nag un raddfa a gall groesi graddfeydd. Gallai’r galw am bren arwain at golli gorchudd fforest rhanbarthol, a gallai hynny gynyddu maint y llifogydd ar hyd darn lleol o afon.

Mae riffiau cwrel i’w cael rhwng lledredau 30° G a 30° D mewn dŵr morol sydd â thymheredd o 18 °C neu’n uwch, a lle mae’r dŵr yn llai na 30 metr o ddyfnder, gan ganiatáu i’r golau eu cyrraedd ar gyfer ffotosynthesis. Gall y zooxanthellae (algâu) fyw yn yr amodau hyn a darparu’r ocsigen sydd ei angen ar y cwrelau.


Mae’r riffiau cwrel yn diflannu oherwydd bod moroedd trofannol wedi cynhesu, gan achosi i gwrel golli’r algâu sy’n byw ynddyn nhw. Yn ogystal, mae’r cefnforoedd yn mynd yn fwy asidig o ganlyniad i’r allyriadau CO2 sy’n gysylltiedig â gweithgareddau dynol. Mae pH arwyneb y cefnfor wedi mynd yn fwy asidig gan tua 0.1 uned ers dechrau’r cyfnod diwydiannol. Mae’r asideiddio hwn yn effeithio ar ddirlawnder y calsiwm carbonad yn nyfroedd y cefnfor, ac felly nid oes cymaint o’r bloc adeiladu hwn o gregyn a sgerbydau ar gael, ac mae hynny’n effeithio ar iechyd y cwrelau ac organebau eraill y môr.


Yn dibynnu ar eu lleoliad, mae llawer o riffiau cwrel, yn enwedig riffiau De Ddwyrain Asia, mewn perygl o fygythiadau uniongyrchol hefyd oherwydd gorbysgota ac arferion pysgota dinistriol (sy’n cynnwys defnyddio cyanid a dynameit).

Cyngor


Os bydd cwestiwn arholiad yn gofyn i chi werthuso pa ecosystem sydd fwyaf mewn perygl, cofiwch gynnwys meini prawf fel hyn: maint gofodol yr ecosystem (e.e. dim ond 1% o arwyneb y Ddaear sydd wedi’i orchuddio gan wlyptiroedd) a gallu ecosystem i adfer (gallech gynnwys y syniadau arbenigol o ecwilibriwm a throthwyon pan fyddwch yn trafod riffiau cwrel).

Mae pryder arbennig am y riffiau cwrel oherwydd:




	
•  er eu bod yn gorchuddio llai na 0.1% o lawr y cefnfor, maen nhw’n cynnal chwarter yr holl rywogaethau sydd yn y môr


	
•  mae eu tyfiant fertigol a’u cymhlethdod yn darparu llawer o gynefinoedd


	
•  maen nhw’n cynnal stociau pysgod gwerthfawr.





Gall y cwrel sydd wedi’i gannu aildyfu, ond dim ond os bydd tymheredd y dŵr yn oeri eto ac os bydd yr algâu yn gallu tyfu eto (er bod ymchwilwyr wrthi’n edrych ar fridio amrywiadau o ‘gwrel goruwch’ — sy’n gallu gwrthsefyll y moroedd cynnes a’r asideiddio yn well — mewn proses o’r enw ‘esblygiad wedi’i gynorthwyo’).


Mae ecosystemau dŵr croyw mewn afonydd, llynnoedd a gwlyptiroedd yn gorchuddio llai nag 1% o arwyneb y Ddaear, ond mae ganddyn nhw fioamrywiaeth anghymesur o fawr. Ers 1900, mae mwy na hanner gwlyptiroedd y byd wedi diflannu. Yr hyn sydd wedi cyfrannu at y golled hon yw’r bygythiadau uniongyrchol o ddatblygiad masnachol (gan gynnwys amaethyddiaeth a chyfleusterau twristiaeth), cynlluniau draeniad, echdynnu mwynau a mawn, a gorbysgota. O ganlyniad i fygythiad anuniongyrchol newid hinsawdd, mae gwlyptiroedd bas yn troi’n wernydd, ac mae rhai rhywogaethau (e.e. coed mangrof) dan ddŵr ac yn boddi. Ar yr un pryd, mae morydau, gorlifdiroedd a chorsydd eraill yn cael eu dinistrio gan sychder.











Gwarchod bioamrywiaeth





Strategaethau i warchod bioamrywiaeth


Mae’r strategaethau i warchod bioamrywiaeth yn amrywio o warchodfeydd gwyddonol sy’n atal mynediad er mwyn sicrhau amddiffyniad llwyr, i gynlluniau sy’n cyfuno datblygiad economaidd gyda chadwraeth (Ffigur 8).

Cyngor


Mae Surtsey yn enghraifft o lithoser — un o’r ecosystemau graddfa leol y gallech ymchwilio iddi wrth astudio olyniaeth ecosystem.


[image: ]








Mae Surtsey yn ynys folcanig tua 32 km o arfordir deheuol Gwlad yr Iâ, a ffurfiwyd gan echdoriadau folcanig rhwng 1963 ac 1967. Ers y dechrau, mae wedi cael ei rheoli fel Gwarchodfa Natur Gaeth categori 1a yr Undeb Rhyngwladol dros Gadwraeth Natur (IUCN: International Union for Conservation of Nature). Mae’r ffaith nad oes unrhyw weithgareddau dynol wedi effeithio ar y prosesau ecolegol parhaus yn golygu bod Surtsey yn labordy naturiol unigryw o arwyddocâd byd-eang. Un enghraifft o strategaeth gadwraeth sy’n defnyddio datblygiad economaidd fel un o’r cyfryngau gwarchod yw syniad y gwarchodfeydd echdynnu ym Mrasil. Nod y rhain yw gwarchod y coedwigoedd ac echdynnu eu hadnoddau ar yr un pryd mewn ffordd sy’n gynaliadwy yn economaidd. Nid gweithgareddau echdynnu, e.e. casglu cnau a thynnu rwber, yw’r unig weithgareddau y mae modd eu gwneud yn y gwarchodfeydd echdynnu. Mae’n bosibl gwneud gweithgareddau amaethyddol yno hefyd. Ers i’r rhain ddechrau, mae mwy na 3.4 miliwn hectar o dir Brasil wedi dod yn rhan o warchodfeydd echdynnu, ac mae cynlluniau ar y gweill i greu llawer mwy ohonyn nhw. Er bod datgoedwigo yn digwydd yng ngwarchodfa Alto Juruá, mae’n llawer arafach nag ydyw yn y tiroedd cyfagos sydd ddim mewn gwarchodfeydd. Pan mae gweithgareddau echdynnu yn cynnwys clirio’r tir, mae rheolwyr y gymuned wedi sicrhau bod y clirio yn digwydd ar y raddfa leiaf bosibl.







Materion cadwraeth


Ymysg y materion sy’n gysylltiedig â gwarchodaeth mae cwestiynau ynglŷn â pha ardaloedd a pha rywogaethau i’w gwarchod, sut i ddylunio’r ardaloedd, a ddylid gwarchod yn y fan a’r lle neu i ffwrdd o’r lle, beth yw’r ddeddfwriaeth berthnasol a sut i ariannu rhaglenni. Mae gwahanol fathau o ardaloedd gwarchod, gan gynnwys ardaloedd sydd â chynrychiolaeth fawr o fath arbennig o ecosystem (y dull eco-ranbarth), a’r ardaloedd lle mae’r nifer mwyaf o rywogaethau o dan fygythiad sydd ar fin digwydd (mannau poeth). Mae eco-ranbarthau yn llai na’r mannau poeth, ac mae hyn yn golygu eu bod yn haws eu gwarchod.


Mae gwarchod yn y fan a’r lle yn golygu gofalu am organebau yn eu cyflwr gwyllt yn eu lleoliadau presennol, neu greu banciau a chronfeydd genynnau. Mae gwarchod i ffwrdd o’r lle yn golygu symud rhywogaethau a’u rheoli mewn caethiwed, sy’n broses gostus a chyfyngedig. Defnyddiwyd y ddau ddull hyn wrth warchod y lyncs Iberaidd yn ecosystemau dehesa (Sbaen) a montado (Portiwgal). Dechreuwyd arferion gwarchod dwys yn y gwyllt, gan gynnwys adfer poblogaethau o brif ysglyfaeth y lyncs — y gwningen — ynghyd ag adfywio cynefinoedd y gwningen a’r lyncs. Canlyniad hynny, wedi’i gyfuno â rhaglen fridio mewn caethiwed, oedd bod yr IUCN wedi newid statws y lyncs Iberaidd yn 2015 o anifail Mewn Perygl Difrifol i anifail Mewn Perygl.


Mae gwarchod yn ddrud ac ni ddylai unrhyw wlad orfod ymdrin â gwarchod ar ei phen ei hun. Yn gyffredinol, mae gan y gwledydd incwm uchel (HICs: high-income countries — gweler tudalen 71) gyfran uwch o ardaloedd gwarchodedig na gwledydd incwm isel (LICs: low-income countries), ac mae eu costau gwarchod yn uwch i bob km2 am fod prisiau tir yn uwch.










Ecosystemau ar raddfa leol




Olyniaeth un ecosystem


Mae ecosystemau yn ddynamig ac yn gallu newid yn sylweddol dros amser a gofod. Olyniaeth ecolegol yw’r enw ar rai rhywogaethau yn cymryd lle rhywogaethau eraill dros gyfnod o amser. Yr enw ar bob cyfnod neu leoliad pan mae math penodol o lystyfiant yn bwysicach na’r gweddill yw ‘cam serol’. O ardal ‘anffrwythlon’, gall ecosystem ar raddfa leol ddatblygu drwy serau pendant i greu cymuned uchafbwyntiol hinsoddol. Mae’r amodau ffisegol ar y dechrau (dŵr, craig neu dywod) yn ddylanwadau pwysig ar natur benodol yr olyniaeth. Dros amser bydd hydroser yn datblygu o ddŵr croyw, bydd haloser yn datblygu o heli a bydd lithoser yn datblygu o graig noeth. Hefyd dros amser a gofod, bydd samoser yn datblygu o dywod noeth (Ffigur 9).


Mae samoserau yn datblygu y tu hwnt i farc llanw uchel ar draeth. Wrth symud ymhellach i mewn i’r tir, mae’r twyni’n hŷn, ac mae’r fflora a’r ffawna wedi cael mwy o amser i gytrefu ac addasu i’r amodau amgylcheddol. Byddwn yn cyfeirio at bob cam (neu ser) yn nhermau ei leoliad ar hyd yr olyniaeth, ac mae’n gysylltiedig ag amodau ffisegol a chemegol penodol, ac â microhinsawdd ac ansawdd pridd penodol. Wrth symud o’r gylchfa arloesol (yr egin-dwyni) i’r ardal fewndirol, mae’r newidiadau hyn yn digwydd:

•  ffisegol a chemegol — pridd mwy llaith/cyfraddau ymdreiddio yn lleihau; alcalinedd y pridd yn gostwng; cynnydd yn y cynnwys organig, yr hwmws a dyfnder y pridd


	
•  microhinsawdd — llystyfiant yn mynd yn dalach, gan olygu bod cyflymder y gwynt yn arafu a’r tymheredd yn codi


	
•  gorchudd llystyfiant — gan ostwng y ganran o dir sy’n noeth; gorchudd y llystyfiant yn newid; nifer y rhywogaethau yn cynyddu (amrywiaeth); llystyfiant yn dalach a mwy o haenau o lystyfiant.





Gan fod ansawdd y pridd yn gwella (mwy o leithder, hwmws a dyfnder), mae’n creu amodau gwell ar gyfer tyfu ac mae’n caniatáu i blanhigion mwy eu maint a phlanhigion mwy amrywiol sefydlu. O ganlyniad i’r cynnydd mewn cysgod a sefydlogrwydd, bydd ystod ehangach o lystyfiant yn tyfu, gyda haenau mwy cymhleth a mwy o amrywiaeth. Mae datblygu olyniaeth o arwyneb noeth y tir ar y dechrau i gymuned uchafbwyntiol hinsoddol yn enghraifft o olyniaeth gynradd (priser).

Cyngor


Ystyriwch y cysylltiadau synoptig rhwng ecosystemau ar raddfa leol a thirweddau arfordirol. Byddwch wedi astudio gweithrediad y gwynt mewn amgylcheddau arfordirol a thirffurfiau cysylltiedig y twyni tywod (samoserau), a gweithrediad y prosesau afonol mewn amgylcheddau morydol a thirffurfiau cysylltiedig morfeydd heli (haloserau).

Cymunedau is-uchafbwyntiol


Pan mae priser yn methu datblygu i fod yn gymuned uchafbwyntiol hinsoddol oherwydd bod ffactorau ffisegol yn ei atal, e.e. daeareg waelodol sy’n cynhyrchu priddoedd gwael, tirwedd serth neu ddraeniad gwael, yr enw ar y gymuned sy’n cael ei hatal yw cymuned is-uchafbwyntiol (Ffigur 10). Os bydd y ffactor ataliol yn cael ei dynnu, gall y llystyfiant ddatblygu i greu cymuned uchafbwyntiol hinsoddol.

Cyngor


Os bydd cwestiwn arholiad yn gofyn i chi werthuso rolau cymharol y ffactorau ffisegol a dynol o ran eu dylanwad ar olyniaeth, defnyddiwch amrywiadau dros amser a gofod fel meini prawf. Mae ecosystemau sydd ymhellach i ffwrdd oddi wrth ddylanwadau dynol yn fwy tebygol o gael eu heffeithio gan y ffactorau ffisegol na’r ffactorau dynol. Dros amser, mae ffactorau dynol wedi dod yn bwysicach.

Cymunedau plagio-uchafbwyntiol


Os bydd gweithgareddau dynol yn tarfu ar y gymuned dro ar ôl tro, gall fwrw’r olyniaeth oddi ar ei hechel a’i hatal rhag ffurfio ei chymuned uchafbwyntiol hinsoddol. Pan mae ffactorau dynol, sy’n cynnwys clirio gyda thân, datgoedwigo, pori ac amaethyddiaeth, yn parhau dros gyfnod o amser, mae hyn yn achosi ecosystem blagio-uchafbwyntiol.


Mewn achosion lle gall y planhigion ddechrau ail dyfu heb unrhyw ymyrraeth yn dilyn digwyddiad (e.e. llifogydd, newid hinsawdd, tân neu ddatgoedwigo) gyda lefel uwch o drefn ymysg y planhigion, yr enw ar yr olyniaeth hon yw olyniaeth eilaidd (Ffigur 10).










Bïom twndra’r Arctig




Nodweddion yr hinsawdd, planhigion, anifeiliaid a phriddoedd


Mae lledred uchel amgylcheddau’r twndra Arctig yn achosi tymheredd isel iawn, rhwng −5 °C a −10 °C ar gyfartaledd, ynghyd â gwyntoedd cryf a misoedd gaeaf hir a thywyll lle mae’r tymheredd yn disgyn yn is na −20 °C. Mae gwasgedd uchel ac aer sy’n ymsuddo yn nodweddion cyffredin iawn yn yr ardaloedd twndra, sy’n arwain at ddyodiad blynyddol cymedrig isel o lai na 150 mm. Yn ystod y tymor tyfu byr mae oriau golau dydd yn hir, ond mae ongl yr Haul yn isel iawn, ac felly prin y mae’r tymheredd yn codi’n uwch na 10 °C. Y llystyfiant pennaf yw mwsoglau, cennau, gweiriau a chorwrychoedd. Mae llysysyddion, fel y caribŵ, y mwsg-garw a charw Llychlyn, yn dilyn tyfiant planhigion tymhorol, ac mae pryfed yn dibynnu ar hwn hefyd. Yn yr haf mae’r ddaear wedi rhewi’n barhaol, heblaw am yr haenau uchaf. Mae’r priddoedd yn denau ac yn asidig, ac mae swm y maetholion ynddyn nhw yn isel.

Gwirio gwybodaeth 5


Pam mae lefelau darheulad yn isel ar ledredau uchel, a pham mae swm tymhorol o ddarheulad yn amrywio cymaint?

Cyngor


Rhowch ddata hinsoddol ar gyfer lleoliad twndra penodol i ddangos ei nodweddion hinsoddol eithafol.

Y berthynas rhwng hinsawdd, planhigion, anifeiliaid a phriddoedd


Mae’r tymor tyfu yn eithriadol o fyr yn y twndra oherwydd y tymheredd isel a’r darheulad tymhorol/tanbeidrwydd isel. Gerllaw afonydd tymhorol mae corhelyg a choed bedw corachaidd yn tyfu, a’u brigau uchaf wedi’u hanffurfio gan y gwynt. Dim ond i daldra o 30 cm y bydd y rhain yn tyfu gan fod y tymor tyfu yn fyr, am fod cyn lleied o faetholion ar gael ac am eu bod mor agored i’r gwynt. Drwy dyfu’n agos at ei gilydd, gall y planhigion wrthsefyll effeithiau’r tymheredd isel yn well ac mae’n lleihau’r niwed gan y gwynt a’r eira.


Maen nhw wedi’u haddasu mewn ffyrdd eraill hefyd, gan gynnwys y gallu i dyfu o dan haen o eira, gwneud ffotosynthesis pan mae’r tymheredd yn eithriadol o oer, a gall y planhigion sy’n blodeuo gynhyrchu blodau a hadau’n gyflym unwaith y bydd yr haf yn cyrraedd (Ffigur 11). Bydd nifer mawr o bryfed yn ymddangos, a bydd ychydig wythnosau o gynhyrchedd mawr. Mae’r rhew parhaol o dan yr arwyneb yn gweithredu fel haen anathraidd, gan arwain at dir dwrlawn a gleio. Felly, mae gan y rhan fwyaf o blanhigion wreiddiau byr er mwyn osgoi’r rhew parhaol, a dail bach i leihau’r trydarthiad. Gan nad yw’r planhigion yn tyfu’n fawr, ychydig iawn o ddail marw sy’n cael ei greu, ac mae’r ffaith bod prinder biota yn y pridd yn golygu bod defnydd organig yn dadelfennu’n araf i greu haen denau o fawn. Mae’r tymheredd isel yn atal pridd rhag ffurfio a defnydd organig rhag dadelfennu. Yn dilyn gwthiad rhew, mae creigwely sydd wedi hindreulio oherwydd rhewi a dadmer yn codi i’r arwyneb, ac mae hyn yn atal haenlinau pridd rhag ffurfio.

Effeithiau newid hinsawdd


Rhagwelir y bydd y tymheredd sy’n debygol o godi yn symud ffiniau bïom y twndra tua’r gogledd ar gyfradd o 15 milltir bob degawd. Bïom ‘dan straen’ yw’r twndra, oherwydd ei hinsawdd eithafol a natur sensitif a byr ei gadwyn fwyd. Mae cynhyrchwyr, er enghraifft y cennau, yn defnyddio cilfach ecolegol benodol iawn sy’n ddibynnol ar eira a rhew y gaeaf. Byddan nhw’n ei chael hi’n anodd addasu i gynhesu cyflym. Bydd angen i’r caribŵ, y mysg-garw a charw Llychlyn addasu eu mannau pori er mwyn ymdopi â’r newid yn y bïom. Bydd y ffaith bod y llystyfiant yn annigonol yn bygwth eu niferoedd a’u gallu i atgenhedlu. Yn ogystal â hynny, bydd y tymheredd uwch yn cynyddu poblogaeth y pryfed sy’n brathu, gan alw am fwy o egni gan y mamolion hyn sy’n pori. Os bydd y gaeafau yn gynhesach, ni fydd y llynnoedd a’r afonydd yn rhewi, felly ni fydd modd i’r ceirw symud mor rhwydd rhwng tiroedd pori newydd. Bydd hyn yn arwain at orbori a dirywiad pellach yn yr heidiau o geirw.






[image: ]


Gwirio gwybodaeth 6


Pa addasiadau eraill sydd gan blanhigion ac anifeiliaid i’w galluogi i fyw yn amgylcheddau’r twndra?

Cyngor


Pan fyddwch yn trafod effeithiau newid hinsawdd ar yr Arctig, ystyriwch y gwahanol gysyniadau arbenigol y gallech eu defnyddio, e.e. ecwilibriwm, adborth, trothwy a chyd-ddibyniaeth.

Gallai dadmer cynyddol y rhew parhaol gyrraedd ‘pwynt di-droi’n-ôl’ lle bydd y newid yn cyflymu ac yn barhaol. Mae’r rhew parhaol sy’n storio carbon a methan yn crebachu ar gyfradd frawychus erbyn hyn wrth i’r defnydd organig sy’n dadelfennu gynhyrchu gwres ei hun, gan arwain at gynnydd yn nhymheredd y pridd, dadelfennu pellach a rhyddhau mwy o fethan. Yr enw ar y broses adborth cadarnhaol hon yw adborth carbon rhew parhaol.










Defnydd cynaliadwy o fïom twndra’r Arctig




Bygythiadau i dwndra’r Arctig


Mae’r bygythiadau i dwndra’r Arctig yn cynnwys newid hinsawdd, ymelwa mwynau a thwristiaeth. Canlyniadau ecsbloetio twndra’r Arctig yw effeithiau ffisegol, er enghraifft diraddio amgylcheddol a cholli fflora a ffawna unigryw. Cafodd y newidiadau mwyaf arwyddocaol i system tirwedd y twndra eu hachosi wrth i weithgareddau dynol newid ecwilibriwm thermol y rhew parhaol.


Norilsk yn Rwsia yw un o ddinasoedd mwyaf yr Arctig. Yn y ddinas hon mae Norilsk Nickel, y safle metelegol a mwyngloddio mwyaf yn y byd, sy’n halogi’r aer, y dŵr a’r tir o’i gwmpas gyda sylffwr deuocsid, ocsidau nitrogen, carbon monocsid, ffenol a chlorin. Mae’r llystyfiant i gyd yn gwbl farw o fewn radiws o 8 km i’r ffatri, ac mae twf y llystyfiant wedi lleihau ac wedi’i niweidio mor bell i ffwrdd â 200 km.

Cyngor


Cewch eich gwobrwyo am roi manylion y strategaethau sy’n cael eu gweithredu ar lefel leol, genedlaethol a rhyngwladol i reoli gweithgareddau dynol yn amgylcheddau’r twndra.

Gwrthdaro â phoblogaethau brodorol


Am ganrifoedd mae grwpiau brodorol, fel yr Inuit yng ngogledd Canada, Grønland ac Alaska, a’r Sami yn y Lapdir, wedi byw yn rhanbarthau’r twndra. Cartref diwylliannol y Sami yw’r rhanbarth Sápmi (y Lapdir), sy’n ymestyn ar hyd gogledd Norwy, Sweden a’r Ffindir i mewn i Rwsia. Yn Sweden, mae’r Sami’n byw i’r gorllewin o dref Őstersund yn Jämtland County, lle maen nhw’n cadw a bridio ceirw Llychlyn. Mae gwrthdaro wedi dechrau rhwng y Sami a busnesau masnachol wedi i dirfeddianwyr geisio gwahardd ceidwaid ceirw rhag defnyddio eu tir i bori. Gallai hyn arwain at golli treftadaeth unigryw a diwylliant sy’n ymestyn yn ôl fwy na 1000 o flynyddoedd.







Strategaethau i reoli bïom twndra’r Arctig


Mae grwpiau amrywiol yn gweithio ar wahanol lefelau i reoli amgylchedd y twndra. Mae mentrau newid hinsawdd byd-eang ar waith ar lefel ryngwladol, e.e. COP24 yng Ngwlad Pwyl (2018). Mae’r Cyngor Cynghori ar Reoli Bywyd Gwyllt (WMAC: Wildlife Management Advisory Council) yn gweithio gyda llywodraeth talaith Yukon yng Nghanada, llywodraeth talaith Alaska yn yr Unol Daleithiau, a llywodraeth genedlaethol Canada i warchod bywyd gwyllt, cynefin a defnydd traddodiadol o Lethr Gogleddol Yukon. Mae llywodraeth Canada wedi rhoi statws tirnod i Tuktoyaktuk, sef tref Inuit yn Nhiriogaethau’r Gogledd Orllewin sydd â 1400 pingo, er mwyn diogelu’r tirffurfiau hyn a’r ardal ehangach rhag twristiaeth.


Am ddegawdau, mae Norilsk Nickel wedi anwybyddu ceisiadau i ostwng lefelau’r llygredd, er gwaethaf pwysau trwm gan grwpiau amgylcheddol, ac mae wedi amsugno’r cosbau ariannol isel. O 2023, bydd deddfwriaeth amgylcheddol newydd yn gorfodi’r cwmni i leihau ei allyriadau 75% neu wynebu cosbau ariannol hyd at 100 gwaith yn uwch nag ydyn nhw ar hyn o bryd. Y disgwyl yw y bydd gostyngiad mewn allyriadau yn caniatáu i lystyfiant ymylol aildyfu, neu’n caniatáu proses debygol o olyniaeth eilaidd, gyda llwyni tal yn ehangu.

Crynodeb




	
•  Mae dosbarthiad ecosystemau daearol mawr y byd wedi’i reoli yn bennaf gan hinsawdd.


	
•  Y cydrannau mewn ecosystem yw’r rhai biotig a’r rhai anfiotig.


	
•  Mae egni yn llifo drwy ecosystem ac yn cael ei golli ar bob lefel droffig. Mae maetholion yn cael eu hailgylchu o fewn ecosystem.


	
•  Yr hyn sy’n cyfyngu ar lefelau cynhyrchedd cynradd yw tymheredd, lleithder, golau ac argaeledd maetholion.


	
•  Mae bioamrywiaeth yn cael ei mesur mewn gwahanol ffyrdd, ac mae dan fygythiad gan weithredoedd uniongyrchol ac anuniongyrchol. Mae bioamrywiaeth y coedwigoedd glaw trofannol, y riffiau cwrel a’r gwlyptiroedd mewn perygl arbennig.


	
•  Mae amrediad o strategaethau i warchod bioamrywiaeth.


	
•  O ardal ‘anffrwythlon’, gall ecosystem ar raddfa leol ddatblygu drwy serau pendant i greu cymuned uchafbwyntiol hinsoddol.


	
•  Mae nodweddion hinsoddol, biotig a phridd yr amgylchedd twndra yn yr Arctig yn cydberthyn, ond maen nhw’n newid oherwydd newid hinsawdd.


	
•  Mae gweithgareddau dynol yn bygwth amgylchedd bregus y twndra a’i boblogaethau brodorol. Serch hynny, mae strategaethau yn cael eu gweithredu i reoli bïom twndra’r Arctig.

